
Nì perchè re ferîe ghe daggan peña,

(Ch'o l'era pertuzaoù comm'un crivello,)

Ghe ven in mente de pôsâ ra scheña;

Ma fin ch'è giorno o te me stà in çervello:

Pœuscia quando ro Sô i cavalli o meña

In stalla, e nœutte serra ro rastello,

O desmonta, o se mêga, e da uña parma,

O fe' cazze de dattari uña sarma.

Restoroûse così sciù ro sentê

O s'accorega per dormî un stizzin,

Servendoghe ro scuddo d'oreggê,

Ma sentindo i bruxoî ogni tantin,

(Ch'o l'era streppellaoù da capp'a pê)

Sempre dre sò ferîe, sto resveggin,

Ghe fava fâ mille castelli in aria.

E uña vitta penosa, e straffalaria

Verso ra mezza nœutte finarmente,

Sibben l'era frosciaoù da ste ferîe,

O piggiò un pô de sœunno quetamente,

Gôvendose quell'ore savorîe,

Ma comme re pœu gôve un chi è languente,

Frustaoù da re desgrazie e traversie:

Quando tutto in un tempo int're l'oreggia

Ghe ven sto ton de voxe, chi ro sveggia.

Soliman, Soliman, eh cose fæto?

L'è tempo de dormì, de stâ arreverso,

Aoura che ro tò Regno è tutto andæto

In man dri Crestien scciavo, e despærso?

Sciù sto Terren ti dormi, onde gh'è stæto

Dra tò gente scannâ ro sangue spærso?

E intr'esti guai, che ti te veddi intorno,

Ti pœu dormì, ti pœù aspettâ ro giorno?

Adesciaoù Soliman comme da un tron,

O l'ærze re parpelle e o se vè avanti

Un Vêgio chi s'arrêze sci'un baston,

Chi pareiva ro Ræ dri Negromanti:

E o ghe dixe arraggiaoù: chi êto, Barbon,

Che tì vêgni a froscià ri viandanti,

E a sturbâghe ro sœunno? E poi, con ti,

Cos'ho moæ da spartî? Ch'œutto da mi?

Mi son (dixe ro vêgio) un çærto tale,

Chi fa quanto ti pensi in tro tò cœu.

E siccomme mi t'ammo tale e quale

Comme mi mæsmo, così vêgno ancœu

Per dâte intr'e tò peñe un bon cordiale,

E fâte veì quanto de ti me dœu:

Te vœuggio dâ un pareì da bon amigo:

Piggiaro, e ti saræ fœura d'intrigo.



11

Mi sò, che là in Egitto ti vœu andâ

Con quello Ræ a accordâte, e fâ sciamadda;

Ma mi te posso çærto assegurâ,

Che ti piggi a desœuvero sta stradda,

Perchè sto Ræ l'è pronto zà a marciâ,

E o meña chì tutta ra sò brigadda;

Sicchè dà effetto a mi: questo to fœugo

Saræ mêgio mostrâro a tempo, e lœugo.

